
PREDGOVOR

Život veletrgovaca u   Sarajevu u posljednjim decenijama osmanske vlada-
vine u  Bosni oslikava svu kompleksnost toga burnoga perioda. Ovom mo-
nografi jom, koja predstavlja djelimično prerađenu doktorsku disertaciju 
pod naslovom Trgovačka elita u  Sarajevu 1851–1878. godine odbranjenu 
na Filozofskom fakultetu Univerziteta u  Sarajevu u novembru 2012. godi-
ne, pokušala sam pokazati kako je to izgledalo iz njihove perspektive. Teza 
je u najvećem obimu urađena na dosad nepoznatoj arhivskoj građi koju 
čine lični i porodični fondovi veletrgovaca. Upravo ova vrsta građe dozvo-
lila je uvid u svaki segment njihovog javnog i privatnog života, otkrile su 
se njihove želje i nadanja, uspinjanje na materijalnoj i društvenoj ljestvici, 
ljubav ali i ljubomora, loši poslovni potezi i propadanje. Ova monografi -
ja kroz svijet veletrgovaca slikovito opisuje jedan buran historijski period 
preplitanja istoka i zapada i vječne borbe za prosperitet porodice. 

U odnosu na disertaciju, monografi ja je obogaćena prilozima. Treba 
napomenuti i to da je rukopis predat Izdavaču u martu 2015. godine, ali je 
njegovo objavljivanje iz objektivnih razloga realizirano tek sada.

Sama disertacija teško da bi ikad bila završena da nisam imala po-
dršku porodice, kolega i prijatelja. Posebnu zahvalnost dugujem mentoru 
prof. dr. Zijadu Šehiću koji je uvijek imao vremena da me sasluša i da me 
usmjeri u mojim brojnim dilemama. Osim njemu, na stručnim savjetima i 
uputama zahvaljujem se i ostalim članovima komisije pred kojima sam bra-
nila disertaciju – prof. dr. Enesu Pelidiji i prof. dr. Edinu Radušiću. Zahval-
nost upućujem i prof. dr. Husniji Kamberoviću. Posebno se zahvaljujem 
kolegama u Arhivu Bosne i Hercegovine, Historijskom arhivu Sarajevo, 
Orijentalnom institutu Univerziteta u Sarajevu, Nacionalnoj i univerzitet-
skoj biblioteci Bosne i Hercegovine, kao i mojim kolegicama i kolegama 
u Institutu za historiju. Veliku zahvalnost upućujem: recenzentima prof. dr. 
Zijadu Šehiću i prof. dr. Edinu Radušiću, uredniku dr. Sedadu Bešliji, kao 
i direktorici Instituta za historiju Univerziteta u Sarajevu dr. Seniji Milišić, 
koja je podržala objavljivanje moje disertacije u sklopu izdanja Instituta.

Nikakve riječi nisu dovoljne da iskažu količinu podrške i razumijevanja 
koje su mi pružili roditelji, suprug i kćerka. Neizmjerno im hvala na tome.

U 19. stoljeću, kada reforme u   Osmanskom carstvu mijenjaju sve do tada 
ustaljene norme, materijalni prosperitet za mnoge postaje lakše ostvariv 
cilj. Iako su kaskali za ostatkom  Carstva, polahko ali sigurno, u  Sarajevu 
se sredinom 19. stoljeća jedan broj trgovaca počinje izdvajati svojim bo-
gatstvom. U vrijeme reformi, kada se svaka sfera društva pokušava pro-
mijeniti i prilagoditi kako bi se sistem stabilizirao, svoj trenutak dobija 
upravo ovaj dio trgovaca koji  u potpunosti koristi datu priliku stječući 
veliku materijalnu dobit koju postepeno upotpunjuje administrativnim, ali 
drugim uglednim odnosno istaknutim društveno-političkim mjestima u 
  Bosanskom ejaletu / vilajetu.1 

Kakvu su ulogu odigrale ekonomske reforme u  Osmanskom carstvu 
u periodu Tanzimata i kakav su utjecaj imale na razvoj trgovine i pojavu 
trgovačke elite u  Sarajevu, pitanje je koje nije bilo razmatrano u dosadaš-
njoj naučnoj literaturi. Izostala je i analiza formiranja i rada sarajevske 
trgovačke elite, kao i njena uloga u promjenama u ostalim sferama života 
u drugoj polovini 19. stoljeća u  Sarajevu.

U dosadašnjoj literaturi, na osnovu privatne građe trgovaca, napisano 
je nekoliko kratkih radova o trgovini, kao i osvrta na pojedine sarajevske 
trgovačke porodice u 19. stoljeću, koji su uglavnom koncipirani kao po-
rodične historije. To su prvenstveno radovi Vladislava Skarića, koji je na 
osnovu jednog deftera Nikole Pavlovića i desetak pisama Miće Hadžiava-
kumovića napravio osvrt na trgovinu u  Sarajevu 30-ih godina 19. stoljeća.2 
Skarić je također napisao rad o razvoju trgovačke porodice Hadžiristić u 
drugoj polovini 19. stoljeća u kojem je dosta detaljno ukazano na najvažnije 
događaje vezane za ovu porodicu, kako poslovne tako i privatne prirode.3 

1 U radu se koristi termin ejalet / vilajet u slučajevima kada se  govori općenito o 19. 
stoljeću s obzirom na to da je  Bosanski ejalet  zvanično proglašen Vilajetom 1865. 
godine. Termin vilajet se koristi u slučaju kada se govori samo o periodu nakon toga.

2 Vladislav Skarić, Iz trgovačkih tevtera i pisama i Prilozi iz pisama i tevtera, u: Izabra-
na djela, I,  Sarajevo, 1985, 313–355.

3 Vladislav Skarić, Razvoj jedne sarajevske trgovačke porodice u XIX veku, u: Etno-
grafska građa (Janj,  Sarajevo, Livanjsko polje,  Visoko, Donji Brač), Akademija nauka 

Vasilj Popović je objavio osvrt na poslove sarajevske trgovačke kuće Bu-
dimlića u prvoj polovini 19. stoljeća, dok je Ibrahim Tepić pisao o trgovač-
koj kući Despić, koja je bila predmet nekoliko dosadašnjih istraživanja.4 
Osman A. Sokolović je na osnovu deftera trgovačke kuće Potogija napra-
vio analizu imena muslimanskih trgovaca pred kraj osmanske uprave u 
 Bosni koji su imali poslovne odnose sa navedenom trgovačkom kućom.5 
Pored ovih radova, među autore koji su se bavili pojedinim istaknutim sa-
rajevskim porodicama spada i Hamdija Kreševljaković. On je napisao više 
radova o razvoju trgovine, posebno o pitanju esnafa, ali je, pored toga, 
napisao i manje radove u kojima se osvrnuo na neke od najuglednijih mu-
slimanskih porodica iznijevši podatke i o njihovom učešću u trgovačkim 
poslovima.6 Međutim, ovi radovi se uglavnom odnose na pojedine porodi-
ce, ili neki segment trgovine, te kao takvi ne daju opću sliku trgovine niti 
obuhvataju sve segmente trgovačkih poslovanja specifi čnih za trgovačku 
elitu u  Sarajevu u drugoj polovini 19. stoljeća. Pitanjem trgovine u   Bosan-
skom ejaletu / vilajetu, posmatrano iz općeg ugla razvoja i promjena u dru-
goj polovini 19. stoljeća, bavio se Ibrahim Tepić u magistarskom radu Tr-
govina  Bosne i Hercegovine od 1856. do 1875. godine. U ovom radu Tepić 
je naučnom metodom obuhvatio opći razvoj i najvažnije tokove trgovine u 
Bosni.7 On se u posljednjem poglavlju svoga rada kratko osvrnuo i na no-
sioce trgovačkog kapitala, posebno ukazavši na važnost njihove društvene 
uloge u posljednjim decenijama osmanske vladavine. Pored Tepića, i dru-
gih već spomenutih, jedan broj autora je također posvetio pažnju pitanju 
trgovine u Bosni sagledavši je sa raznih aspekata. To su: Rudolf Zaplata, 
Midhat Šamić, Vladimir Stojančević, Ferdo Hauptman, Riza Muderizović, 

i umjetnosti  Bosne i Hercegovine (dalje: ANUBiH), Građa, knjiga XX, Odjeljenje 
društvenih nauka, knjiga br. 16,  Sarajevo, 1976.

4 Vasilj Popović, Trgovina Budimlića u prvoj polovini 19 stoljeća, u: Narodna starina, 
vol. 6, br. 14,  Zagreb, 1927, 59–70. Ibrahim Tepić, Trgovina Despića u prvoj polovini 
XIX vijeka: (prilog proučavanju nastanka buržoazije u  Bosni i Hercegovini), u: GDI, 
br. XX, 1972/73,  Sarajevo, 1974, 65–100; Despića kuća, urednik: Sead Trhulj, Muzej 
  Sarajeva,  Sarajevo, 2009.

5 Osman A. Sokolović, Djelomičan popis trgovaca muslimana pred kraj Turske uprave, 
Islamska dionička štamparija,  Sarajevo, 1943.

6 Vidi: Hamdija Kreševljaković, Čengići, prilog proučavanju feudalizma u  Bosni i 
Hercegovini,  Sarajevo, 1959; Dženetići, u: Radovi, knjiga II, OIFN, knjiga 1,  Sarajevo, 
1954; Esnafi  i obrti u starom  Sarajevu,  Sarajevo, 1958; Esnafi  i obrti u BiH,  Sarajevo, 
1961; Naši bezistani, u: Naše starine, br. II,  Sarajevo, 1954, 234–240; Čizmedžijski 
obrt i stara gradska obuća u BiH, u: Radovi, knjiga III,  Sarajevo, 1955; Dževdet-
pašina pisma o Bosni iz 1864. godine, u: Izabrana djela, IV,  Sarajevo, 1991; Gradska 
privreda i esnafi  u BiH od 1463. do 1851, separat iz GDI BiH,  Sarajevo, 1949.

7 Ibrahim Tepić, Trgovina  Bosne i Hercegovine od 1856. do 1875. godine, magistarski 
rad u rukopisu.

Iljas Hadžibegović itd.8 Jedan broj autora kao što su Seid M. Traljić i Vuk 
Vinaver akcenat istraživanja su stavili na pitanja trgovine  Bosne sa su-
sjednim zemljama.9 Radovi navedenih autora predstavljaju nezaobilazna 
djela za sagledavanje općeg stanja u privredi Bosne u 19. stoljeću. Radi 
potpunije slike, neophodno je bilo analizirati i putopisnu literaturu kao i 
zapise savremenika koji su ostavili izuzetno vrijedna, iako često subjektiv-
na, zapažanja.10 Ova djela, i pored njihove neupitne vrijednosti, uglavnom 
predstavljaju opći uvid u stanje privrede u 19. stoljeću u Bosni te su kao 
takva u ovom radu korištena samo kao polazna osnova za stvaranje opće 
slike u kojoj je sarajevska trgovačka elita djelovala.

U toku izrade ovoga rada poseban problem predstavljala je potpuno 
nesređena arhivska građa, zbog čega je bilo neophodno pregledati svaki 
papirić koji se nalazio u određenim zbirkama i napraviti poseban inventar 
kako bi se taj papirić ponovno mogao pronaći. Dodatni problem je bio 
taj što je kompletna građa pisana ručno i vrlo često je bila izuzetno teško 

8 Rudolf Zaplata, Privredne prilike u BiH polovinom XIX veka: (iz povjerljive arhi-
ve austrijskog generalnog konzula u  Sarajevu), u: Glasnik Zemaljskog muzeja BiH, 
45/1933, sv. 01–02,  Sarajevo, 1933; Isti, Neostvareni projekat za slobodnu trgovinu 
 Dalmacije sa Bosnom, Hercegovinom, Srbijom i Crnom Gorom polovinom XIX stolje-
ća, u: Glasnik Zemaljskog muzeja BiH, 46/1934, sv. 01–02,  Sarajevo, 1934, 195–207; 
Midhat Šamić, Ekonomski život Bosne i   Sarajeva početkom 19. vijeka, u: Godišnjak 
Društva istoričara, god. XI,  Sarajevo, 1960, 112–134; Vladimir Stojančević, Prilike 
u  Bosni i Hercegovini prema izvještajima austrijskog konzula D. Atanaskovića 1844. 
godine, u: Istorijski časopis, knjiga VIII,  Beograd, 1959, 135–155; Ferdo Hauptman, 
Pregled tržišnih cijena nekih artikala u Bosni 1852–1862, u: Glasnik arhiva i društva 
arhivskih radnika BiH, god VII, knjiga VII,  Sarajevo, 1967; Isti, Privreda i druš-
tvo BiH u doba Austro-ugarske vladavine (1878–1918.), u: Prilozi za istoriju BiH 
II, ANUBiH, Posebna izdanja, knjiga LXXIX, Odjeljenje društvenih nauka, knjiga 
18,  Sarajevo, 1987, 99–211; Riza Muderizović, Popis sarajevskih zanatlija iz god. 
1848, u: Glasnik Zemaljskog muzeja BiH, br. 41, II. sveska (za historiju i etnografi ju), 
 Sarajevo, 1929; Iljas Hadžibegović, O privrednim prilikama u  Bosni i Hercegovini 
posljednjih decenija osmanske vladavine, u: Prilozi Instituta za istoriju u  Sarajevu, br. 
XIII,  Sarajevo, 1977, 97–131.

9 Seid M. Traljić, Prilozi poznavanju trgovačkih veza Bosne sa Ankonom i Senigalijom 
u XVI i XVII stoljeću, u: Pomorski zbornik, knjiga 8,  Zadar, 1965, 809–827; Vuk Vi-
naver, Sarajevski trgovci u Dubrovniku sredinom XVIII veka, u: Godišnjak Istorijskog 
društva BiH, godina VI,  Sarajevo, 1954.

10 Midhat Šamić, Francuski putnici u Bosni i u Hercegovini u XIX stoljeću 1836–1878, 
Veselin Masleša,  Sarajevo, 1981; Zijad Šehić,  Sarajevo u putopisnoj literaturi na nje-
mačkom jeziku 1531–1995, knjiga u rukopisu. Zahvaljujem se prof. dr. Zijadu Šehiću 
na ustupljenom rukopisu; Omer Hadžiselimović, Na vratima istoka, engleski putnici o 
 Bosni i Hercegovini od 16 do 20 vijeka, Veselin Masleša,  Sarajevo, 1989; Salih Sidki 
Hadžihuseinović Muvekkit, Povijest Bosne 2, El-Kalem,  Sarajevo, 1999; Aleksa J. 
Popović Sarajlija, Životopis znamenitih Sarajlija, Islamska dionička štamparija, knji-
ga I,  Sarajevo, 1910.

čitljiva. Međutim, jedan od ključnih problema predstavljala je neujedna-
čenost obima izvora kod pojedinih trgovačkih kuća, kao i nejednakost u 
vrsti sačuvane građe, tako da je komparacija pojedinih trgovačkih kuća, 
pripadnika sarajevske trgovačke elite, često bila nemoguća. To se prije sve-
ga odnosi na razlike u privatnim zbirkama trgovačkih porodica, od kojih 
neke sadrže mnogobrojnu korespondenciju, deftere, račune i mnoge druge 
popratne dokumente kao prvorazredne izvore za analizu rada sarajevske tr-
govačke elite u drugoj polovini 19. stoljeća, dok neke trgovačke kuće ima-
ju sačuvano samo nekoliko pisama ili deftera. Stoga se može učiniti da su 
neke porodice istaknute malo više od ostalih, ali taj problem je isključivo 
vezan za obim građe. Neophodno je istaći da to što sarajevske veletrgovač-
ke kuće nemaju jednak obim i vrstu sačuvane građe, značajno ne utječe na 
stvaranje kompletne slike s obzirom na to da dostupni dokumenti pružaju 
podatke ne samo o njenom vlasniku nego i o cjelokupnoj trgovačkoj eliti, 
te da je dostupna komparirana građa jasno ukazala da je sistem trgovine, 
bez obzira na ime vlasnika trgovačke kuće, bio potpuno isti.11 Sarajevska 
trgovačka elita je bila multikonfesionalnoga sastava, a izvorna građa jasno 
ukazuje na to da vjerska pripadnost nije imala nikakvog upliva u način 
obavljanja trgovačkih poslova, vrstu artikala ili gradove sa kojima se trgo-
vina obavljala. Stoga je dostupna građa poslužila kao karakterističan pri-
mjer kroz koji se može posmatrati cjelokupna sarajevska trgovačka elita, 
a nikako kao detalj koji je isključivo povezan sa određenom trgovačkom 
kućom. Komparacija dostupne građe ukazuje na to da je ovaj princip u 
potpunosti ispravan. Najpoznatije sarajevske elitne trgovačke kuće koje su, 
shodno dostupnoj građi, poslužile za analizu u ovom radu su: Hadžiristići, 
Jelići, Kumašini, Despići i Jeftanovići. U sklopu veletrgovaca u posljed-
njim decenijama osmanske vladavine u literaturi se spominje i jedan broj 
jevrejskih trgovačkih kuća. U dostupnoj arhivskoj građi podaci koji se od-
nose na njih su rijetki i uglavnom se odnose na veletrgovce špeditere koji 
svoju trgovinu vode iz  Austrijskog carstva. Zbog toga se oni u ovom radu 
spominju samo ukoliko su imali neki trgovački odnos sa nekom od elitnih 
trgovačkih kuća čija je građa dostupna. Međutim, neophodno je naglasiti 
to da metodološki pristup nije baziran na religijskoj osnovi, kao što je već 
napomenuto, te se obrazac koji je iznesen odnosi na sve pripadnike sara-
jevske trgovačke elite. Ukoliko je vjerska pripadnost bila ključna za odre-
đene promjene, poput ulaska u administrativna tijela zvanične osmanske 
vlasti, to je i naglašavano u samom tekstu. Tokom izrade rada povremeno 

11 Aliye Mataraci je, bazirajući se na privatnu trgovačku korespondenciju porodice Ma-
taraci, prikazala ekonomski sistem i način trgovanja u  Istanbulu. Vidi: Aliye Mataraci, 
Trade Letters as Instances of Economy, Ideology and Subjectivity, Osmanlı Bankası 
Arşiv ve Araştırma Merkezi,  Istanbul, 2005.

su se pojavljivale i dileme u vezi s upotrebom termina koje smo pokušali 
ostaviti u originalnoj formi kad je to bilo moguće. Kada se radi o termi-
nima kao što je kuća, u smislu trgovine, podrazumijevali smo cjelokupnu 
porodicu s obzirom na to da je ona u to vrijeme i podrazumijevala istu, dok 
smo kao sinonim za izraz trgovačka elita koristili termin veletrgovac. Kada 
je riječ o citiranju građe koja je nesređena, stavljana je osnovna oznaka 
kutije i datu m dokumenta ukoliko ti podaci postoje.

Ovaj rad predstavlja doktorsku disertaciju odbranjenu na Filozofskom 
fakultetu u  Sarajevu novembra 2012. godine i rađen je na izvornoj arhiv-
skoj građi dostupnoj u arhivima u  Sarajevu.12 Stoga su i pitanja i odgovori 
postavljeni u njoj koncipirani na osnovu podataka koje pruža i na koje 
ukazuje izvorna građa. 

Cilj rada je, na osnovu do sada neistraženih izvora prvog reda, utvr-
diti kako je sarajevska trgovačka elita nakon liberalizacije i akumulacije 
materijalnih sredstava poslovala u praksi, kojim kapitalom je raspolagala i 
kojim se poslovima bavila s obzirom na njen značaj kao jednog od važnih 
nosilaca ekonomskog prosperiteta i društvenih promjena u  Sarajevu u dru-
goj polovini 19. stoljeća. Međutim, cilj nije bio napraviti historiju pojedinih 
porodica, naprotiv, komparacijom dostupnih izvora sintetički su prikazani 
osnovni smjerovi poslovnog i svakodnevnog života sarajevske trgovačke 
elite u drugoj polovini 19. stoljeća, a kroz individualne primjere ukazano je 
na karakteristične odlike cjelokupne sarajevske trgovačke elite. Ova studija 
predstavlja pokušaj da se na osnovu do sada nepoznatih izvora, putopisa, 
memoarske građe, zapisa savremenika i relevantne literature, te kroz indi-
vidualne, ali karakteristične odlike ukaže na formiranje trgovačke elite u 
 Sarajevu, njen poslovni i privatni život. Smatramo da će tema, sagledana 
interdisciplinarnom metodom te analizom do sada potpuno nepoznate gra-
đe, pružiti značajne podatke ne samo o trgovačkim nego i o ostalim po-
slovima sarajevske trgovačke elite, kao i o njenom utjecaju na društveno-
ekonomsku stvarnost pred okupaciju  Austro-Ugarske, sagledanu iznutra, iz 
njihove perspektive. Predmet istraživanja ovog rada usmjeren je ka razvoju 
i promjenama u poslovima sarajevske trgovačke elite, koji kao posljedica 
materijalne stabilnosti povlači sa sobom i promjene u društvenom i svakod-
nevnom životu trgovaca u posljednjim decenijama osmanske vlasti.

Rad je koncipiran iz tri tematske cjeline u kojima je zaokružena stvar-
nost u kojoj je djelovala sarajevska trgovačka elita u periodu 1851–1878. 
godine počevši od uvjeta za njeno formiranje, preko poslovnog, do života 
izvan trgovine.

12 Disertacija je odbranjena pred komisijom u sastavu: prof. dr. Enes Pelidija, član, prof. 
dr. Zijad Šehić, mentor i član, prof. dr. Edin Radušić, predsjednik komisije.

Društveno-ekonomske promjene u  Osmanskom carstvu u 19. stoljeću 
i njihov utjecaj na stvaranje trgovačke elite u  Sarajevu prva je tematska 
cjelina u kojoj je ukazano na uzroke i posljedice Tanzimata, posebno eko-
nomskih reformi u  Osmanskom carstvu, te njihov utjecaj u  Bosanskom 
ejaletu i primjene u  Sarajevu. Posebna pažnja posvećena je liberalizaciji 
tržišta i stagnaciji esnafske organizacije koja je nakon gubitka zaštite od 
zvaničnih vlasti stvorila preduvjete za socijalno-ekonomsku diferencijaci-
ju jednog malog broja trgovaca koji će ponijeti epitet trgovačke elite. Pro-
mjene u načinu trgovanja i formiranje sarajevske trgovačke elite posmatra-
ni su kroz razdoblje i historijske okolnosti u kojima tradicionalni esnafski 
običaji nestaju, kao i kroz privredne, kulturne, političke i druge faktore koji 
su uzrokovali te promjene. Koliko građa dozvoljava, napravljena je analiza 
strukture sarajevske trgovačke elite. S obzirom na kompleksnost strukture 
sarajevskih trgovaca i nedostatak prvorazrednih izvora, u sarajevsku trgo-
vačku elitu ubrojani su trgovci kojima je ekonomska moć omogućavala da 
trguju van granica   Bosanskog ejaleta / vilajeta, ali i van granica  Osman-
skog carstva uopće, i kojima je trgovina bila osnovno zanimanje od kojeg 
su isključivo i konstantno uvećavali trgovački kapital.

Poslovni život trgovačke elite u  Sarajevu u drugoj polovini 19. stolje-
ća je naslov druge tematske cjeline koja je podijeljena na devet poglavlja. 
Kroz prvo poglavlje napravljena je kratka analiza razvoja trgovačkih kuća, 
od njihovog osnivanja pa sve do austrougarske okupacije. Zavisno od do-
stupne građe, praćene su tri generacije u 19. stoljeću kroz koje se jasno vidi 
uzdizanje i širenje prve i druge, dok je treća generacija uglavnom ta koja je 
imetak dijelila i u određenim slučajevima postepeno propadala. Za shvata-
nje trgovine uopće izuzetno je važno razumijevanje njenog sistema. Stoga 
je u drugom poglavlju urađena detaljna analiza načina poslovanja koji je 
prakticirala sarajevska trgovačka elita, kao i razloga zbog kojeg se taj si-
stem, koji je u osnovi bio zasnovan na dužničko-povjerilačkim odnosima, 
u praksi nije mijenjao bez obzira na materijalne mogućnosti. Razumijeva-
nje tog sistema od velike je važnosti ne samo za rad sarajevske trgovačke 
elite nego i za razumijevanje ekonomskih odnosa tog vremena.

Treće poglavlje pod naslovom Artikli kojima je sarajevska trgovačka 
elita trgovala u drugoj polovini 19. stoljeća ukazuje na obim, smjer i vrste 
artikala. Ovo poglavlje koncipirano je prema vrsti artikala i podijeljeno je 
na Krzna, Tekstil, Prehrana i Ostali artikli. Analizom obima i vrste artikala 
ukazuje se i na udio koji je sarajevska trgovačka elita imala u uvozno-izvo-
znoj trgovini pojedinih artikala u odnosu na cjelokupan obim  Bosanskog 
vilajeta. Naredno poglavlje govori o Načinima plasiranja robe kod sara-
jevske trgovačke elite zavisno od obima, udaljenosti i važnosti određe-
nih centara. U tom poglavlju posebno je analizirano plasiranje i kupovina 

robe putem komisionara ili posrednika, zatim preko otvaranja fi lijala, kao 
i učestvovanje na sajmovima, panađurima i vašarima. S obzirom na to da 
je druga polovina 19. stoljeća period izgradnje puteva, u petom poglavlju 
je rekonstruiran način na koji je sarajevska trgovačka elita transportira-
la robu i poštu te je ukazano na to koliko su izgradnja puteva, osnivanje 
Kolskog podvoznog društva i regulacija prevoza utjecali na svakodnevni 
transport robe. Posebno je istaknuta uloga kiridžija kao najvažnije karike 
za prevoz artikala. Kompletan sistem trgovine direktno je zavisio od me-
đusobne komunikacije koja se u periodu druge polovine 19. stoljeća, ali 
i prije, odvijala putem pisama. Kako je sarajevska trgovačka elita slala i 
dobijala svakodnevnu korespondenciju, pitanje je koje je također postav-
ljeno u ovom poglavlju. Šesto poglavlje tematski se odnosi na carine. S 
obzirom na važnost sarajevske trgovačke elite u ukupnom uvozu i izvozu 
robe, kako unutar  Osmanskog carstva tako i prema  Austrijskom carstvu, 
neophodno je bilo posebno analizirati pitanje kako unutrašnjih tako i vanj-
skih carina. Visine carine te načini prelaza preko njih također su posebna 
pitanja u tom poglavlju. Momci je naslov sedmog poglavlja koje razmatra 
odnos između sarajevske trgovačke elite i njihovih zaposlenika. S obzirom 
na to da je obim poslova sarajevske trgovačke elite zahtijevao i znatan broj 
zaposlenih radnika, u ovom poglavlju odgovoreno je na pitanja: na koji na-
čin se zapošljavala radna snaga, kako i koliko su bili plaćeni te kakav je bio 
njihov međusobni odnos? Jedna od veoma važnih i čestih pojava u drugoj 
polovini 19. stoljeća na koju i građa ukazuje bila je pojava bankrotiranja. 
Da li je neka od trgovačkih kuća koje su pripadale sarajevskoj trgovačkoj 
eliti bila njen dio te da li je bankrotiranje trgovaca imalo indirektne po-
sljedice na rad sarajevske trgovačke elite, pitanja su koja su postavljena u 
osmom poglavlju. Posljednje, deveto poglavlje ove glave odnosi se na niz 
dodatnih poslova kojima je sarajevska trgovačka elita pokušavala uvećati 
svoj kapital. Posebna pažnja posvećena je sarafskim i kreditorskim po-
slovima, trgovini havalom i banknotama, osiguranju valute putem ažije, 
kupovini kmetskih i čifl učkih selišta, zakupljivanju državnih licitacija, pre-
prodavanju sitne stoke i njihovih proizvoda kao i rentijerstvu. 

Život izvan trgovine čini treću veliku cjelinu u radu, u kojoj je namjera 
bila osvrnuti se i na segment svakodnevnog, koji podrazumijeva društveni 
i privatni život, čime bi se slika o sarajevskoj trgovačkoj eliti u posljed-
njim decenijama osmanske vladavine kompletirala. Cjelina je podijeljena 
na pet poglavlja koja pružaju složenu sliku javnog i privatnog i međusobnu 
zavisnost između istih. U prvom poglavlju, koje se odnosi na učestvova-
nje sarajevske trgovačke elite u radu zvaničnih institucija u  Sarajevu u 
drugoj polovini 19. stoljeća, koliko nam je građa dozvolila, ukazano je na 
njihov odnos sa zvaničnim vlastima, službeno ali i privatno. S obzirom 

na okolnosti u kojim su uključeni u aktivnu političku ulogu u  Sarajevu, 
najzastupljeniji je pravoslavni element sarajevske trgovačke elite. Tome je, 
pored nedostatka arhivske građe, pridonijela i njihova uloga predstavnika 
građana pravoslavne vjere pred zvaničnim vlastima. Druženja su posebno 
pitanje koje je posmatrano kroz dva aspekta koja ukazuju na povezanost 
socijalnog statusa sa društvenim životom i promjenama u svakodnevnom 
životu. U zavisnosti od načina na koji su prakticirana, posebno su posma-
trana Tradicionalna druženja i Druženja odabranog društva. S obzirom 
na utjecaje koji su ova druženja imala, u sklopu ovog poglavlja izložene 
su i određene pojave u vidu Pomodarstva kojem je sarajevska trgovačka 
elita bila sklona. Naredno poglavlje posvećeno je pitanju – u kojoj su mjeri 
fi nansijske mogućnosti utjecale na odnos sarajevske trgovačke elite prema 
vjerskim institucijama? Religioznost koja se uočavala u svim segmenti-
ma života bila je sastavni dio kako javnog tako i privatnog u tradicional-
nom sarajevskom društvu. Kakav je odnos bogatih trgovaca bio na spram 
vjerskih institucija, važno je pitanje za sagledavanje njihovog rada, ali i 
ugleda koji su imali. U četvrtom poglavlju posebna pažnja je posvećena 
Privatnom životu kroz pitanja privatnog prostora i promjena koje su očite 
u načinu izgradnje objekata kod dijela sarajevske trgovačke elite. Posebno 
je ukazano na načine sklapanja brakova i pitanje izbora porodice sa kojom 
su se prijateljili. Odnos unutar porodice je također jedno od pitanja koje 
je analizirano u ovom poglavlju, i to s ciljem da privatni život sarajevske 
trgovačke elite bude jasniji, a slika o njima i njihovim težnjama, željama i 
strahovima, koji se jedino kroz privatno i mogu sagledati, bude komplet-
nija. Posljednje, peto poglavlje je zapravo odgovor na pitanja: na koji su 
se način liječili pripadnici sarajevske trgovačke elite, kakav je njihov od-
nos prema zdravstvenoj kulturi, shvatanju smrti, ali i promjenama odnosa 
prema umrlom, posebno prema objavi smrti, pojavama vidnim pred kraj 
osmanske vladavine u Bosni  i Hercegovini.

